
Қазақстан Республикасының Президенті Қ.К.Тоқаевтың «Әділетті мемлекет. Біртұтас ұлт. Берекелі қоғам» Жолдауы аясында «Агроөнеркәсіптік кешенді субсидиялаудың жаңа тәсілдері туралы» тақырыбындағы дөңгелек үстелдің

ҰСЫНЫМДАРЫ

т

2022 жылғы 12 желтоқсан





      Астана қаласы
Қазақстан Республикасының Ауыл шаруашылығы министрі Е.Ш.Қарашөкеевтің баяндамасын, сондай-ақ салалық қоғамдық ұйымдар мен ауыл шаруашылығы тауар өндірушілері өкілдерінің пікірлерін тыңдап, талқылағаннан кейін "дөңгелек үстелге" қатысушылар мыналарды ҰСЫНАДЫ:

Қазақстан Республикасы Ауыл шаруашылығы министрлігіне:

1. Агроөнеркәсіптік кешеннің жай-күйі мен дамуын сипаттайтын статистикалық деректердің, оның ішінде ауыл шаруашылығы малдарының саны, ауыл шаруашылығы өнімінің өндірілген көлемі жөніндегі мәліметтердің анықтылығын, дәлдігін жоғарылату және толықтығын қамтамасыз ету жөнінде пәрменді шаралар қабылдасын. Бұл ретте бастапқы деректерді автоматты түрде жинауға арналған бағдарламаларды енгізсін.

2. Агроөнеркәсіптік кешенді, мемлекеттік органдардың, әсіресе өсімдік шаруашылығы саласындағы реттеу және іске асыру функцияларын цифрландыру жұмыстарын жалғастырсын. Шикізат және тағам өнімдерінің айналымын бақылау жүйесінің енгізілуін жеделдетсін.

3. Ауыл шаруашылығы өнімдерін өндіру тиімділігін, оның сапасы мен бәсекеге қабілеттілігін арттыру үшін ауыл шаруашылығы өндірісіне цифрлық технологияларды енгізуді дамыту шараларын қабылдасын.

4. Мемлекеттік қолдау көрсету кезінде сыбайлас жемқорлық тәуекелдерін төмендету мақсатында субсидиялар беру тетіктерін әкімшілендіруді жақсарту және жетілдіру (процестерді цифрландыру, мемлекеттік органдардың дерекқорларын интеграциялау, "адами факторды" алып тастау) жөнінде шаралар қабылдасын. 

5. Өндірістің негізгі құралдары бойынша импортты алмастырудың отандық жобаларын құруға ықпал ететін, оларды кезең-кезеңімен іске асыруды көздейтін жүйелі шаралар әзірлесін. Атап айтқанда, отандық асыл тұқымдар базасын (асыл тұқымды репродукторлар), премикстер мен витаминдер кешендерін, ветеринариялық препараттар, жем-шөп қоспаларын өндіретін кәсіпорындар құруға берілетін мемлекеттік қолдауды еселеп ұлғайтсын.
6. Ауыл шаруашылығы өндірісінің құрамдас бөліктерінің бірнеше есе өсуіне байланысты мемлекеттік қолдаудың барлық бағыттары бойынша субсидиялау нормативтері ұлғайту тұрғысынан қайта қаралсын.

7. Саланы субсидиялауға, оның ішінде жалпы сипаттағы трансферттер шеңберінде өңірлерге бөлінетін бюджет қаражатының тиімділігі мен нысаналы пайдаланылуына тұрақты негізде бақылауды жүзеге асырсын.

8. Салалық қауымдастықтармен және ауыл шаруашылығы тауар өндірушілерімен бірлесе отырып, мыналар:

- сүт-тауар фермаларына көрсетілетін мемлекеттік қолдау көлемін қысқартудың;

- ауыл шаруашылығы өнімдерін терең өңдеуді субсидиялау тетіктерін өзгертудің;

- қоғамдық табындарда асыл тұқымды сатып алынған бұқаларды күтіп-бағуды субсидиялауды алып тастаудың;

- күркетауық және суда жүзетін құстар етін субсидиялауды алып тастаудың негізділігі туралы мәселені пысықтасын.

9. Индустрия және инфрақұрылымдық даму министрлігімен бірлесіп, ауыл шаруашылығы мақсатындағы автокөлік құралдарын (КАМАЗ, УАЗ, МАЗ, ГАЗЕЛЬ көліктерін) лизинг арқылы сатып алуды субсидиялау, несиелер бойынша сыйақы мөлшерлемелерін субсидиялау мүмкіндігін қарастырсын. Бұл ретте отандық кәсіпорындар өндіретін ауыл шаруашылығы техникасының айтарлықтай қымбаттауының негізділігіне талдау жасасын.

10. Жем-шөп құнын, мемлекеттік жемдік қор көлемін (бірінші кезекте құс шаруашылығының қажеттіліктері үшін) субсидиялау нормативтерін ұлғайту мәселесін қарастырсын.

11. Аграрлық салада жеке қосалқы шаруашылықтардың шикізатты өңдеу кәсіпорындарына тапсыруын ынталандыру арқылы өңдеу өнеркәсібін дамытуға бағытталған мемлекеттік қолдау шараларын кеңейтсін.

12. Сауда және интеграция, Ұлттық экономика министрліктерімен бірлесіп, ЕАЭО-қа мүше-елдердің агробизнес субъектілерімен теңдей бәсекелестік жағдайларды қамтамасыз ету мақсатында отандық ауыл шаруашылығы тауар өндірушілеріне көрсетілетін мемлекеттік қолдау көлемін арттыру мүмкіндіктерін қарастырсын. Бұл ретте ішкі нарықты импорттық өнімнің жосықсыз бәсекелестігінен қорғау күшейтілсін.

13. Ауыл шаруашылығының әрбір кіші саласының ерекшелігіне қарай субсидия алушылар үшін қарсы міндеттемелерді енгізсін. Осы орайда азық-түлік сауда алаңдарында өнім түрлерін орналастыру кезінде олардың (тез бұзылатын ауыл шаруашылығы өнімі) ерекшеліктері ескерілсін.

14. Агроөнеркәсіптік кешенді субсидиялау жөніндегі мемлекеттік қолдау шараларының жүйелілігін, дәйектілігін, ұзақ мерзімділігін және тиімділігін ескере отырып қабылданатын бірыңғай ұстанымға қол жеткізілмеген жағдайда, түпкілікті шешім қабылданғанға дейін мемлекеттік қолдаудың қолданыстағы бағыттарын сақтау мәселесін қарастырсын. 
